
         Sektor oppvekst  
 

Høyringsbrev - Forskrift om felles skulekrins for Gjetingsdalen i Kvinnherad 
kommune og Jondal skule i Ullensvang kommune 

Kvinnherad kommune sender med dette forslag til ny forskrift om felles skulekrins for 
Gjetingsdalen i Kvinnherad kommune og Jondal skule i Ullensvang kommune, på høyring. Dette i 
tråd med fvl. § 37. Høyringsperioden er sett til seks veker.  
 
Høyringsinstansar er rådsorgana i barnehagar og skular, tilsette og andre som har interesse i saka.  
Frist for å gi høyringsuttalar er sett til 06.10.2026. 
 

Høyring av forslag til ny forskrift 
Kvinnherad kommune sender med dette forslag til ny forskrift om felles skulekrins for 
Gjetingsdalen i Kvinnherad kommune og Jondal skule i Ullensvang kommune, på høyring. 
 
Forskrifta skal erstatte gjeldande forskrift 17. juni 2015 nr. 920 om felles skulekrinsgrense for 
elevar i Gjetingsdalen i Kvinnherad kommune. 
 
Forslaget inneber ikkje endring i sjølve skulekrinsordninga. Elevar som bur i området Gjetingsdalen 
i Kvinnherad kommune, skal framleis gå på Jondal skule. Formålet med ny forskrift er å oppdatere 
forskrifta slik at ho viser til gjeldande opplæringslov og til rett kommunenamn etter 
kommunesamanslåinga der Jondal kommune no er del av Ullensvang kommune. 
 
Bakgrunn 
 
Kvinnherad kommune har sidan 2015 hatt forskrift om felles skulekrinsgrense for elevar i 
Gjetingsdalen. Forskrifta regulerer at elevar frå Gjetingsdalen skal gå på Jondal skule. 
 
Det er no behov for å vedta ny forskrift av fleire grunnar: 
 
1. Det har kome ny opplæringslov sidan gjeldande forskrift vart vedteken, ny lov trådde i kraft 1. 
august 2024. 
 
2. Jondal kommune er slått saman med Ullensvang kommune. Det inneber at Jondal skule no 
høyrer til Ullensvang kommune. 
 
3. Gjeldande forskrift bør derfor oppdaterast med korrekt lovheimel, oppdatert kommunenamn 
og moderne forskriftsform. 
 
Forslaget er elles meint som ei vidareføring av gjeldande ordning. Det er ikkje foreslått endringar i 
kva elevar som er omfatta, eller kva skule elevane skal gå på. 

Rettsleg grunnlag 

Etter opplæringslova § 2-6 har elevane rett til å gå på ein skule i nærmiljøet, og kommunen kan gi 
forskrift om skulekrinsar. Ved fastsetjing av forskrift om skulekrinsar skal kommunen særleg leggje 
vekt på kva skule som ligg nærast heimen, men kan også ta omsyn til topografi, trafikktilhøve, 
kapasiteten på skolane og at barn i same nabolag skal få gå på same skule. 

Tidlegare opplæringslov hadde ei særskild føresegn om at to eller fleire kommunar kunne avtale at 
område i ein kommune sokna til ein skule i nabokommunen, og at kommunane måtte gi 
likelydande forskrift og opprette skriftleg samarbeidsavtale. 

Forvaltningslova § 37 krev at saka skal vere så godt opplyst som mogleg før forskrift blir vedteken, 
og at forskrift som hovudregel skal sendast på høyring før vedtak blir fatta. 

Økonomiske konsekvensar 
Forslaget inneber inga materiell endring i eksisterande ordning, og er derfor ikkje venta å gi nye 
økonomiske konsekvensar for Kvinnherad kommune. 
 
Når elevar får grunnskuleopplæring utanfor bustadkommunen, seier opplæringsforskrifta § 21-2 at 
bustadkommunen skal betale dersom bustadkommunen har avtale med vertskommunen; dette er 
den sentrale regelen for oppgjeret mellom kommunane ved ei slik ordning. 
 
Eventuelle spørsmål om skuleskyss og kostnadsdeling må vurderast etter gjeldande reglar og 
eksisterande samarbeidsavtale mellom kommunane. Etter opplæringslova § 28-7 skal kommunen 
dekkje utgiftene som svarar til persontakst for enkeltreiser på strekninga når fylkeskommunen 
sørgjer for skyss for elevar i grunnskolen. 
 
Kvinnherad kommune og Ullensvang kommune vil inngå felles avtale som avklarar økonomiske 
forhold knytt til ordninga. 
 

Forslag til ny forskrift 
Forskrift om felles skulekrins for Gjetingsdalen i Kvinnherad kommune og Jondal skule i Ullensvang 
kommune 
 
Heimel: Fastsett av Ullensvang kommunestyre 11.11.2026 og av Kvinnherad kommunestyre 
26.11.2026 med heimel i lov 9. juni 2023 nr. 30 om grunnskoleopplæringa og den vidaregåande 
opplæringa (opplæringslova) § 2-6 første ledd. 
 
§ 1. Verkeområde 
Forskrifta gjeld grunnskoleelevar som bur i området Gjetingsdalen i Kvinnherad kommune. 
 
§ 2. Skulekrins 
Elevar som bur i området Gjetingsdalen i Kvinnherad kommune, skal gå på Jondal skule i 
Ullensvang kommune. 
 
§ 3. Ikraftsetjing og oppheving av eldre forskrift 
Forskrifta tek til å gjelde 01.01.2027. 
 
Frå same tidspunkt blir forskrift 17. juni 2015 nr. 920 om felles skulekrinsgrense for elevar i 
Gjetingsdalen i Kvinnherad kommune oppheva. 

Merknader til forskrifta 
Til § 1 Verkeområde 
Føresegna seier kva elevar forskrifta gjeld for. Forskrifta gjeld elevar i grunnskolen som bur i 
området Gjetingsdalen i Kvinnherad kommune. 
 
Til § 2 Skulekrins 
Føresegna vidarefører gjeldande ordning. Elevar som bur i Gjetingsdalen skal gå på Jondal skule. 
Endringa frå gjeldande forskrift er at Jondal skule no blir omtalt som ein skule i Ullensvang 
kommune. 
 
Til § 3 Ikraftsetjing og oppheving av eldre forskrift 
Føresegna fastset når den nye forskrifta tek til å gjelde, og at gjeldande forskrift frå 2015 blir 
oppheva frå same tidspunkt. 

Høyringa 
Kven kan uttale seg? 
Alle som ønskjer det, kan sende inn høyringsuttale. Kommunen ber særleg om merknader frå: 
• Ullensvang kommune 
• Statsforvaltaren i Vestland 
• Vestland fylkeskommune 
• føresette og elevar i Gjetingsdalen 
• samarbeidsutval, FAU og skulemiljøutval ved aktuelle skular 
• andre berørte partar og organisasjonar 
 
Innsending av høyringssvar 
Høyringsuttalar skal sendast til post@kvinnherad.kommune.no 
Merk: Forskrift om felles skulekrins for Gjetingsdalen i Kvinnherad kommune og Jondal skule i 
Ullensvang kommune 
Frist for innsending: 06.10.2026 
Høyringsuttalane er offentlege etter offentleglova, og vil bli publisert på Kvinnherad kommune si 
postliste. 
 
Oppfølging av høyringa 
Etter at høyringsfristen er gått ut, vil kommunen gå gjennom innkomne høyringsuttalar. Saka blir 
deretter lagt fram for politisk behandling med forslag til endeleg forskrift. 
 
 
Sektor oppvekst 
25.08.2026 
 
 
Vedlegg: 
1.Forslag til ny forskrift om felles skulekrins for Gjetingsdalen i Kvinnherad kommune og 
Jondal skule i Ullensvang kommune 
2.Gjeldande forskrift 17. juni 2015 nr. 920 

